
Ерланқызы  Т. 
Бокстың бағы жанған жыл

Қазақстан боксшылары Қытайдың Гуанжоу қаласында өткен жазғы Азия ойындарынан олжалы оралды. Алты медаль ұтып алған былғары қолғап шеберлері Қазақстан бокс мектебінің құрлықтағы мықтылардың бірі екенін тағы бір дәлелдеді.

Серік Сәпиев пен Данияр Елеусінов (С.Сейфуллин атындағы Қазақ агротехникалық униыерситетінің 2-курс студенті) ойын чемпиондары атанса, Біржан Жақыпов, Иван Дычко – күміс, Данабек Сужанов пен Саида Хасенова – қола жүлдегер болып қайтты. Бұл жүлделердің арқасында біздің құрама жалпы құрамалық санақта алғашқы «үштіктегі» орынды иеленді. Осыдан төрт жыл бұрын Дохада өткен Азия ойындарында Қазақстан құрамасы бір ғана алтын жүлдені иеленіп, өзіне тиесілі жоғары орыннан ысырылып қалған. Отандық бокстың әлсірегені анық көрінді: жастар, жасөспірімдер және ересектер арасындағы әлем чемпионаттарында біздің құрама жарқ етіп өнер көрсете алмады. Мұндай шегіністің себептері көп: халықаралық турнирлерде қазақстандық спортшылардың мүддесін қорғайтындай  АИБА басшылығында өз адамдарымыздың болмауы; балалар бапкерлері мәртебесінің төмендігі; тактикалық дайындықтағы тоқырау; Қазақстандағы негізгі спорт түрлерінің бірі, отандық спорттың  мақтанышы мен намысы – боксты тез арада  тоқыраудан шығару керек болды. Және бұл жұмыс тек құзыры кең, жігерлі азаматтың қолынан келетін еді. 2009 жылдың басында Қазақстан бокс федерациясына «Самұрық-Қазына» Ұлттық әл-ауқат қоры төрағасының орынбасары Тимур Құлыбаев басшы болып тағайындалды. Қазақстан тәуелсіздік алғалы отандық экономиканың дамуына айтарлықтай үлес қосқан белгілі менеджердің тәжірибесі бокстың дамуына да пайдасын тигізер деген ой болатын. Алайда оның жұмысы осынша жемісті болады деп ешкім күтпеген еді. Тимур  Құлыбаев федерацияның басқарушы қызметтеріне  креативті менеджерлерді тағайындады. Осыдан кейін барлық бағытта  жұмыс жанданды. Халықаралық байланыстың маңыздылығын түсіне отырып Қазақстан бокс федерациясы Халықаралық бокс қауымдастығы (АИБА) және Азия бокс конфедерациясымен (АКБ) ынтымақтастықты жаңғырта бастады. Отандық төрешілер, бапкерлер, техникалық  мамандардың  кәсіби  деңгейін  көтеру үшін семинарлар мен оқу-жаттығу курстары өткізіле бастады. Республиканың  бүкіл  аймақтарында ескі бокс залдары жаңартылып, жаңа спорт кешендері салына бастады. 
         – Заманауи спорт кешендері мен бокс секциялары әрбір аймақта ашылуы керек. Қайталаймын, әрбір аймақта, – деп мәлімдеді Тимур Құлыбаев. 
         Балалар бапкерлерінің жалақысы көтері​ліп, еңбек шарттары жақсарды. Қазақстан ең беделді деген халықаралық турнирлерді өз жерінде өткізуге ұмтылатын болды. Республиканың ішкі сайыстарының саны да артты, мысалы, аймақтардағы боксты дамытып, дарынды жастарды іздеуге бағытталған – Қазақстан бокс федерациясының Кубогы турнирі ұйымдастырылды. Барлық  ұлттық  құрама  командалар  қажет деген шетелдік  турнирлерге  баруға  мүмкіндік  алды, құрамадағы спортшылар мен бапкерлердің  материалдық  жағдайына  көңіл  бөлінді.  
Бұл  атқарылған  істің нәтижесі де көп күттірмеді. Биылдың өзінде бірнеше қазақстандық төреші ең жоғары бағаланатын «үш жұлдызды» дәрежеге ие болды. Бұған қоса, олардың бірі – Рахымжан Рысбаев 2010 жылдың үздік төрешісі деген атаққа ие болды. Біздің ел әлемдік бокс академиясын салуға рұқсат алды, бұл оқу орны екі жылдан кейін Алматыда ашылады. Әлемдік деңгейдегі оқу-жаттығу орнының макеті биыл қараша айында Алматыда өткен АИБА конгресінде көрсетілді. Қазақстан дүниежүзілік боксшылар форумын абыроймен өткізіп, АИБА президенті Чинг Ву мырзаның ризашылығына бөленді. Біздің елде дүниежүзілік боксшылар форумының өткізілуінің өзі Халықаралық бокс қауымдастығының отандық федерацияға артатын сенімін білдіреді. Биылғы жылдың мамыр айында өткен Азия чемпионатынан бастап,  доктор Ву біздің елге бірнеше рет келіп кетті. Келген сайын Чинг Ву Қазақстан бокс федерациясының жетістіктерін атап өтеді. Бұл – жай ғана сыпайылықтың белгісі емес, атқарылған жұмысты мойындау. Отандық бокстың жоғары мәртебесін дәлелдеп берген тағы бір жетістік – АИБА – ның  арнайы  жобасы – Әлемдік бокс сериясында  Astana Arlans  командасының  өнер  көрсетуі. Осы дүбірлі додада Қазақстан бокс федерациясы мен оның төрағасы Тимур Құлыбаевқа отандық бокс майталмандары, Алматы, Астана, Қостанай мен Қызылордадан  келген  бапкерлер шынайы ризашылығы мен алғысын білдіріп жатты.  «Біздің  жұмысымыз  қаншалықты  жеңілдегенін  білсеңіз ғой!  Қаражат  жағына  қам  жемей, тек  боксты ойлағанға  не жетсін! Жігіттер ешбір турнирден қалмайды, олардың киімдері мен керек - жарақтары түгел.  «Рақмет», – десіп  жатты бапкерлер. 
            Айтпақшы, «Самұрық-Қазына» қоры тек бокспен шектелген жоқ, биылғы  жылдың  басында  «СК-Астана»  корпоративті  қоры  құрылды. 
Бұл қор Қазақстанда гандболдан  дзюдоға  дейінгі  спорт  түрлерінің барлығын дамытуға бағытталған. 
         Бапкерлерден тек нәтиже күткенбіз, және бапкерлер жерге қаратпады. Сәуір айында Қазақстанның жастар құрамасы Азия чемпионатынан жеңімпаз боп оралды. Мамыр айында, ел тарихында тұңғыш рет әйелдер құрамасы құрлық біріншілігін ұтып алды. Қазан айында студенттер арасындағы әлем чемпионатында қазақстандық боксшылар ең көп жүлдені иеленсе, қазан айында қазақстандық әскерилердің құрамасы АҚШ-тағы әлем біріншілігінен жеңімпаз болып оралды. Жылдың ауыз толтырып айтарлық қорытындысы – жақында ғана өткен Азиададағы қазақстандық боксшылардың жетістігі. Серік Сәпиев пен Данияр Елеусінов (С.Сейфуллин атындағы Қазақ агротехникалық университетінің 2-курс студенті)  Қазақстандық  бокстың үздік үлгісін паш етті: яғни қарсыластарын тырп еткізбей, алай-дүлей соққыға жығып, сөзсіз, басымдық көрсетті. 
«Сенің отандасың мінбердің жоғарғы сатысында тұрғанда, елдің бәрі Қазақстанның әнұранын тыңдағандағы сезіміңді айтып жеткізу мүмкін емес.      

Бұл – өз елін сүйетін азамат сезінетін ең керемет сезім дер едім. Біз ең басты байлығымыз – дарынды жастар мен дәстүрлі бокс мектебімізден ешқашан айырылмаймыз», – деген Азия​-да аяқталғандағы Тимур Құлыбаевтың  сөзі қазақстандық жанкүйерлердің Гуанжоудағы мақтанышын сипаттайды.
        Бұл отандық бокс жетістіктерінің қорытындысы емес, қазақстандық бокс алатын белестердің басы ғана. Істі қолға алса, спорт жетістіктеріне қол жеткізу мүмкін екенін бір азамат дәлелдеп берді. Қазақстанның ауыл- қалаларында жеткіншектер «грушаны»  соққанын тоқтатпаса, мұндай жетістіктердің дені әлі алда.

  

